[image: ]

14 nëntor, 2024
REKOMANDIMET - KADC 
PROJEKT LIGJI PËR PRODHIMIN, GRUMBULLIMIN, TREGTIMIN, KONTROLLIN E DUHANIT, PRODUKTEVE TE DUHANIT DHE PRODUKTEVE TE NDERLIDHURA

Neni 3 – Përkufizimet

1.10 Produktet e duhanit për tymosje - produktet e duhanit përveç produkteve të duhanit pa tymosje, që përfshijnë por nuk kufizohen në cigare, produkte të duhanit me ngrohje, duhani për thithje me llullë, duhanin për vetë mbështjellje, nargjiletë, purot dhe cigarillot.

Rekomandojmë përkufizimin si më lartë sic ka qenë edhe në draftin e parafundit. 

Arsyetim: Është më gjithëpërfshirës se sa versioni në projektligjin aktual pasi që redukton mundësitë për manipulim nga industria e duhanit duke e qartësuar se cka është produkt me tymosje apo pa tymosje.

1.11 Produkt i duhanit me ngrohje - produktet e duhanit që ngrohen me qëllim të prodhimit të një emetimi që përmban nikotinë dhe kimikate të tjera, i cili më pas thithet nga përdoruesi, dhe varësisht nga karakteristikat e tij mund të jetë produkt i duhanit për tymosje apo produkt i duhanit pa tymosje. Për nevoja të këtij ligji klasifikohet si produkt i duhanit për tymosje.

Rekomandojmë përkufizimin si më lartë sic ka qenë në draftin e parafundit.

Arsyetim: Ky përkufizim është në përputhje me përkufizimin e Aktit Delegues 2022/2100 të BE-së të datës 29 qershor, 2022. Pjesa me të kuqe është rekomandim i KADC-së me qëllim të zbatimit të njëjtë të masave të ligjit si për produktet për tymosje edhe për produktet e duhanit me ngrohje. 
Ndërsa, versioni i përkufizimit në projektligjin aktual ku klasifikohet si produkt i duhanit pa tymosje është i ndikuar nga Industria e Duhanit me qëllim të shmangies së zbatimit të masave të ligjit dhe është në kundërshtim me aktin delegues të BE-së.

Neni 21 – Rregullimi i përbërësve

Paragrafi 6. Produktet e duhanit, përveç cigareve dhe duhanit vetë-mbështjellës dhe produktet e duhanit me ngrohje, përjashtohen nga ndalesat e përcaktuara në paragrafët 1 dhe 4 të këtij neni.

Rekomandojmë përkufizimin si më lartë, ashtu sic ka qenë në draftin e parafundit.

Arsyetim: Ky përkufizim ndalon aromat dhe aditivët për produktet e duhanit duke përshirë edhe produktet e duhanit me ngrohje.

Ndërsa, në versionin aktual të projektligjit është larguar pjesa “produktet e duhanit me ngrohje”. Largimi i kësaj pjese ka ndodhur pas rekomandimeve të përfaqësuesve të Industrisë së duhanit me qëllim të përjashtimit të produkteve të duhanit me ngrohje nga ndalesat për aromat dhe aditivët. 
Lejimi i aromave dhe aditivëve për produktet e duhanit me ngrohje do të ndikonte në rritjen e shitjes së këtyre produkteve sidomos tek të rinjtë të cilët tërhiqen nga aromat dhe shijet.  Produktet e duhanit me aroma dhe aditivë kanë për qëllim rekrutimin e konsumatorëve të rinj, e sidomos të të rinjve dhe atyre që nuk konsumojnë duhan duke i shndërruar ata në klient afatgjatë të varur nga duhani. 

Neni 23 - Paralajmërimet e përgjithshme dhe mesazhet informuese për produktet e duhanit për tymosje

Nën-paragrafi 1.1. 'Pirja e duhanit vret - lëreni tani' ose

Nën-paragrafi 1.2 'Pirja e duhanit vret'.

Nën-paragrafi 2.1 Tymi i duhanit përmban mbi 70 substanca që dihet se shkaktojnë kancer.

Rekomandojmë fshirjen e paragrafëve të mësipërm.

Arsyetim: Këto paralajmërime shëndetësore e kanë humbur efektivitetin pasi gjenden në përdorim që nga viti 2014, nga koha kur ka hyrë ne fuqi Direktiva Evropiane për Produktet e Duhanit, Të gjitha studimet shkencore rekomandojnë zëvendësimin e paralajmërimeve shëndetësore me paralajmërime të reja në baza të rregullta kohore pasi që këto humbin ndikimin tek njerëzit, kur ata i shohin paralajmërimet e njëjta për një kohë të gjatë. Paralajmërimet shëndetësore duhet të përcaktohen me UA duke i përshtatur me fotografitë që vendosen në pakot e duhanit.

Neni 27 – Prezantimi i Produktit
Në draftin e fundit të projektligjit është fshirë një pjesë e madhe e nenit 27 (që pamundëson krijimin e pakove të standardizuara (neutrale) të duhanit. (shih shtojca 1 – pjesa që rekomandohet të ri-përfshihet në nenin 27).

Kjo pjesë, është shumë e rëndësishme, pasi rregullon dukjen dhe madhësinë e tekstit tjetër (jo të paralajmërimeve shëndetësore), ngjyrat e paketimit- të cilat nuk mund të rregullohen me UA dhe nëse nuk përfshihen në ligj do të mbesin të parregulluara.  Hyrja në fuqi e pakove të standardizuara mund të parashihet që të hyj në fuqi 3-5 vite pas hyrjes në fuqi të Ligjit për Kontrollin e Duhanit.

Pamja e pakove të duhanit do të dukej si në foton më lartë. Pako të tilla janë në zbatim në shumë shtete në nivel global, ndërsa në Evropë veçse janë në zbatim nga shtete si: Mbretëria e Bashkuar, Franca, Irlanda, Sllovenia, Norvegjia, Belgjika, Holanda, Danimarka, Finlanda, Sllovenia, Turqia, Hungaria, Gjeorgjia. Gjithashtu një numër i madh shtetesh kanë paralajmëruar implementimin e pakove të standardizuara në të ardhmen e afërt.

Këto pako janë në përputhje me direktivën e BE-së – Neni 24, paragrafi 2, e cila njeh të drejtën e shteteve për pako të standardizuara të duhanit, citojmë “Kjo Direktivë nuk do të ndikojë në të drejtën e një Shteti Anëtar për të ruajtur ose prezantuar kërkesa të tjera, të zbatueshme për të gjitha produktet e vendosura në tregun e tij, në lidhje me standardizimin e paketimit të produkteve të duhanit, kur justifikohet për arsye të shëndetit publik, duke marrë parasysh nivelin e lartë të mbrojtjes së shëndetit të njeriut të arritur përmes kësaj direktive”

Argumentet shkencore të vërtetuara  pse paketimet e standardizuara janë një masë më efektive për mbrojtjen e shëndetit publik krahasuar me paralajmërimet me vetëm fotografi (vërejtjet e kombinuara):

1) Ulin atraktivitetin e produkteve të duhanit dhe eliminojnë perceptimin se një produkt i duhanit është më pak  dëmshëm se një produkt tjetër
- Argument: Paketimi i standardizuar (neutral) heq logot e markave, ngjyrat dhe elementet tjera të dizajnit që janë atraktive për konsumatorët, sidomos tek të rinjtë. Kjo pamje neutrale e bën produktin më pak tërheqës, pasi ndikon në uljen e asocimeve pozitive me stilin e jetesës, statusin apo atraktivitetin.
- Arsyetimi: Paralajmërimet me fotografi pa pako të standardizuara lejojnë ende dukshmërinë dhe stilin e brendit, duke lejuar ndikimet e marketingut që mund të tërheqin sidomos të rinjtë për të konsumuar duhan.

2) Rrisin dukshmërinë e paralajmërimeve shëndetësore
- Argument: Në paketimet e standardizuara, eliminohet prania e elementeve të tjera tërheqëse duke rritur dukshmërinë dhe ndikimin e paralajmërimeve shëndetësore. Kjo ndikon që konsumatorët të marrin më seriozisht paralajmërimet shëndetësore.
- Arsyetim: Paralajmërimet me fotografi pa pako të standardizuara lejojnë dizajnet tërheqëse të markave tregtare duke ulur ndikimin psikologjik të rreziqeve shëndetësore që shkakton duhani.

3) I bëjnë më pak tërheqëse produktet e duhanit
- Argument: Paketimi i standardizuar i bën produktet e duhanit vizualisht më pak tërheqëse. Studimet në shtetet tjera tregojnë se njerëzit i perceptojnë këto produkte si më pak cilësore, duke frenuar dëshirën për të filluar ose vazhduar përdorimin e duhanit.
- Arsyetim: Paralajmërimet me imazhe nuk adresojnë dizajnet tërheqëse të paketimit në vetvete, duke kufizuar efektivitetin e tyre në uljen e atraktivitetit të duhanit.

4) Parandalojnë duhanin tek të rinjtë dhe tek ata që nuk konsumojnë duhan
Argument: Të rinjtë janë të ndikuar nga dizajnet tërheqëse dhe shpesh tërhiqen nga paketimet estetike. Duke hequr këto elemente, paketimi neutral ul mundësinë që të rinjtë të bëhen kureshtarë ose të tunduar për të provuar duhanin.
Arsyetim: Paralajmërimet me fotografi pa pako të standardizuara, ndonëse të frikshme dhe edukative, nuk e zhbëjnë ndikimin tërheqës të ngjyrave dhe dizajnit që mund të nxisë kureshtjen tek përdoruesit e rinj.

5) Është në përputhje me rekomandimet e organizatave kredibile që mbrojnë shëndetin publik
- Argument: Organizata Botërore e Shëndetësisë rekomandon paketimin e standardizuar si masë të kontrollit të duhanit për shkak të efektivitetit të tij të dëshmuar në uljen e konsumit të duhanit.
- Arsyetim: Paralajmërimet me fotografi duhet të përfshihen dhe janë pjesë e këtyre rekomandimeve, por paketimi i standardizuar komplementin efektin e paralajmërimeve shëndetësore, duke hequr plotësisht ndikimin e markave të duhanit.

Referencat:
1. Australian Government Department of Health and Aged Care - Raporte mbi suksesin e paketimit neutral në uljen e përdorimit të duhanit në Australi.
2. British Medical Journal (BMJ) - Studime mbi perceptimin e cilësisë së produkteve të duhanit dhe tërheqjen e paketimit neutral krahasuar me paralajmërimet vizuale.
3. Public Health England - Roli i paketimit neutral në reduktimin e duhan pirjes ndër të rinjtë dhe ndikimet afatgjata për ndryshimet në sjellje.
4. [bookmark: _GoBack]World Health Organization (OBSH) - Rekomandimet për paketimin neutral si pjesë e marrëveshjes kornizë për kontrollin e duhanit (OBSH)

